
為隋檄陳文
维基文库 � 免费全文 � CC BY-SA 4.0

作者：盧思道　隋朝

本作品收錄於《盧武陽集》

版本信息

告三江之表，偽署君臣、將帥州郡、邑落士民等：蓋聞上玄垂象，列宿拱辰極之中；厚

載成形，百谷指滄溟之大。是以三五以降，哲王古后，遠覃聲教，大燀威靈。日月之所

照臨，俱荷亭育；舟車之所通泊，咸附象鞮。我大隋積德累功，開物成務。光宅寰海，

覆幬蒸民。虞夏受終，顧有慙德。湯武革命，未云盡善。滄波已東，九譯請吏。玉門之

右，萬里無塵。諸華冠帶之俗，肆勤南畝。皮服引弓之渠，頓顙北關。內外禔福，區宇

懾然。皇上垂拱，巖廊司契而已。惟夫太伯之後，實號勾吳；少康之裔，是為于越。江

界湫湄，如掌之陋，塗泥所集，瘴癘自興。自昔皇王，列壤班瑞。《春秋》之義，爵不

過子，在晉永嘉，運北數極。司馬氏眾無一旅，播越江濱。劉蕭已還，多厯世祀。魏氏

奄一神州，置之度外。且西吞巴蜀，北據淮淝。善人君子，可以為國。陳霸先下愚小醜，

品極輿隸。屬揚部淪胥之日，幸梁人殲敗之秋。騁其姦回，妄自尊大。等蠻觸之戰爭，

似鯂魽之跳躍。曇頊昏頑賊忍，不義不慈，剿厥猶子，竊其偽位，蜂蠆非毒，谿壑易滿。

事甚楚圍之纓，理切吳光之劔。國小地狹，虐用其民。坑戮侔于屠伯，芟夷過於薙氏。

加以沈迷麴蘗，酣酗終朝，澆灌取盡，夜以繼晝，貨賄公行，政刑不立，疎棄良士，狎

近小人。守宰蠶漁，子弟荒暴，頭會箕歛，杼軸其空，灾異相仍，稻蟹不熟。江左黎獻，

戴目而視。齊之季世，實多涼德。江淮之間，蹔為頊有。便謂三春易求，百年可致。違

卜愎諫，黷武窮兵。吳明徹程，文秀之徒，並早經行陣，粗有風力，彼朝上下，繫以存

立，呂梁之役，貫盈惡稔，曾未交綏，雲卷霧徹，組練塞垣，艅艎噎水，顧眄之頃，隻

輪不歸。及周宣馭厯，將一淮海，荊舒之民，奢侈為怨。聊命偏裨，拯其荼毒。長江已

北，若火焚毛。是則，揚越之地，為陳孤立。卒弊壤蹙，邦羸政塞。乘奔無轡，譬茲非

險。坐薪待燃，方此為泰。司馬消難，切荷特私，任居連率，猜狂使酒，竊地外奔。曇

頊背恩棄德，是信是使，引盜納姦，無媿無畏，天奪其魄，頻犯不悛，緣邊諸城，兇頑

荐食。聖主以軒開萬國，屬盡九州。一隅不庭，宜置天討。爰詔六軍，分閫授鉞。西徵

秦隴之銳，北引燕代之英。五校雄兒，超乘俱起。三河猛士，援距爭奮。虎夫萬隊，豹

騎千群。並骨勇肉飛，風驤霧合。憬彼江黃之眾，逷矣彭濮之民。巨艦高艫，順流東指。

江都壽春之域，扼喉撫背之兵。飛龍赤馬，絕水南越。漢后昆明，未足方其訓旅。魏王

玄武，不能比其隸師。陳以江湖之泥，短衣祝髮，輕舠利舸，便習者多，上迷天意，下

憑地險。所以舉尾支山，怒臂當轅一作「轍」。今荊門銳卒，致命前驅。淮南義師，賈

勇競入。揚舲振楫，兔走鳧飛。然則彼之所長，我亦兼有。我利涉大川，匪旦伊夕，江

郢運艚，吳會裔旅，東西遏絕，通致無由。偽朝軍旅，或陳誠款。密使相尋，蕞爾危邦。

表裏携貳，兼弱攻昧。今也其時，扛鼎蒙輪之卒，事均驅兕；三禮四義之將，俛視韓白。

正正之旗，百道俱進。並雲移雷動，大會金陵。牙旂暗山原，金鼓沸天地。呼吸則江漢

廻流，叱咤則衡疑可拔。運岱山而壓春卵，引渤海而濯秋螢。當不足等其銷滅，譬其虀

粉。猥以不武，謬總戎律。上稟廟堂之謀，下資素飽之氣。使張悌之魂，先遊北斗；呂

嘉之級，遠至新鄉。漂櫓溺驂，孱然已至。亂麻積莽，可為寒心。偽主若天誘其誠，去

危轉禍。審青葢之欲歸，知蔣山之應渡。銜璧輿襯，拜手轅門。則上比吳蜀之君，不失

公侯之寵。陳之百辟，卿士編戶。黔庶有能，深識逆順。因事立功，亦當服冕乘軒，紆

青佩紫，疏爵酬庸。待以不次，王者之師，全救為本，萬姓毫釐，靡所侵軼，勉求多福，

無待噬臍。檄之所到，咸共申省。

此隋朝作品在全世界都属于公有领域，因为作者逝世已经超过100年，且作品于1931年1

月1日之前出版。

